
ЗАХИДАЛ 138

	 

	АМЕРИКИЙН ҮЛ ҮЗЭГДЭХ ЭЗЭНТ ГҮРЭН

	 

	1933 оны хоёрдугаар сарын 28

	 

	Иргэний дайн Америкт асар их хохирол учруулж, олон олон залуу хүний амь насыг хөнөөж, өр төлөөсний хүнд дарамтад унагажээ. Гэвч улс орон нь залуу, ид эрчим чадал нь оргилон байсан тул өсөн хөгжсөөр байлаа. Америк байгалийн асар их нөөцтэй ялангуяа ашигт малтмалаар баялаг юм. Орчин үеийн үйлдвэр, соёл иргэншлийн гол гурван үндэс болсон чулуун нүүрс, төмөр, нефть асар ихтэй. Америк бас цахилгаан эрчим хүч гаргаж авахад хэрэгтэй усны эрчим хүчний асар их нөөцтэй юм. Нэг жишээ хэлэхэд чи Ниагарын хүрхрээг л бодоод үз л дээ. Америк бол харьцангуй цөөн хүн амтай учир нутаг газар нь бүгдэд хүрэлцээтэй юм. Тийм учраас Америкийн Нэгдсэн Улс аж үйлдвэрийн том орон болон хувирах хамгийн тохиромжтой нөхцөлтэй, тэд тийм замаар ч хурдан урагш давшжээ. Арван есдүгээр зууны наяад он гэхэд америкийн аж үйлдвэр гадаад зах зээл дээр англитай өрсөлдөж эхэлжээ. Америк, Герман хоёр зуун жилийн турш төвөггүй ноёрхсон Английн гадаад худалдааны ноёрхлыг эцэс болгожээ.

	Америк руу дүрвэгсэд үй олноороо очиж байлаа. Тэд бол герман, скандинав, ирланд, итали, еврей, польш зэрэг европын янз бүрийн үндэстэн байсан юм. Тэдний зарим нь төрөлх оронд нь улс төрийн аллага болсноос болж, нөгөө зарим нь амьдрах илүү тааламжтай нөхцөлтэй байснаас болж тэнд очиж байжээ. Тийнхүү Европ хэт олширсон илүүдэл хүн амаа Америкт шилжүүлж байжээ. Тэр бол янз бүрийн арьстан, үндэстэн, хэлтэн, шашинтны ер бишийн хольцоо байлаа. Тэд Европт байхдаа тус бүрийн бяцхан нутагт, тус тусдаа амьдран сууж, бие биеэ үзэн ядаж, дайсагнадаг байсан бол америкт ирмэгц урьдынх нь байдал утгагүй болж нэг дор амьдрахад хүрчээ. Дагахаас аргагүй нэгэн маягийн систем нь үндэсний ялгааны хурц ирмэгийг төдхөн мөлийлгөж тэрхүү алаг цоохор түмний дундаас америк маягийн үндэстэн бий болсон ажгуу. Хуучин англи˗сакс арьстны төлөөлөгчид урьдын адил өөрсдийгөө язгууртанд тоочиж, нийгэмд удирдах байр, суурь эзлэх болжээ. Түүнээс арай доогуур ордог дараагийн зиндааныхан нь Умард Европын бусад ард түмний төлөөлөгчид байжээ. Умардын тэдгээр төлөөлөгчид Өмнөд Европоос, ялангуяа Италиас ирэгсдийг хялайн харж, даго хэмээн даажигнасан үгээр хочилдог байлаа. Негрүүдийг мэдээж хэрэг, бүрмөсөн гаргуунд нь гаргажээ. Тэд нийгмийн давхрааны хамгийн доод шатанд тавигдаж, ямар нэгэн цагаан арьстан ард түмэнтэй холилдож болохгүй байлаа. Баруун эргээр нь нэлээд хятад, япон, энэтхэгчүүд оршин суух бөгөөд тэд ажиллах хүч хэрэгтэй болсон үед тийш очжээ. Азийн ард түмний тэдгээр төлөөлөгчид мөн л бусдаас тасархай амьдарч байв.

	Салаалсан олон төмөр зам, утсан харилцааны сүлжээ асар уудам энэ орныг нэгтгэн холбож байлаа. Нэг эргээс нь нөгөөд хүртэл хэдэн долоо хоног, сараар явж ,хүрдэг байсан урьдын цагт бол ингэж нэгтгэх боломжгүй байв. Урьд Ази ба Европт том эзэнт гүрэн дараа дараалан үүсэн тогтож байсныг бид үзсэн билээ. Гэвч тэдгээр эзэнт улсууд харилцаа холбоо бэрхшээлтэй байснаас болж бүрэн нэгдмэл байж чадаагүй юм. Эзэнт гүрний янз бүрийн нутаг хэрэг дээрээ биеэ даасан байдалтай, хэрэв дээд эрх барих эзэн хааныг сүслэн дагаж, түүнд алба төлдөг байсныг эс тооцвол тус тусдаа амьдран байдаг байлаа. Тэр бол ердөө л ерөнхий нэг эзнээр толгойлуулсан янз бүрийн орнуудын нэгдэл Тэд тогтвортой нэг нэгдэл биш байв. Харин Америкийн Нэгдсэн Улс бол төмөр зам болон зам харилцааны бусад хэрэгсэл, бас сургалтын нэгдмэл систем тогтоосны ачаар тийнхүү янз бүрийн ард түмнээс бүрдсэн тогтвортой нэгдлийг бий болгож чаджээ. Янз бүрийн ард түмэн аажмаар нэгдмэл үндэстэн болж бие биедээ уусан шингэжээ. Тэр үйл явц одоо ч дуусаагүй үргэлжилсээр байгаа юм. Үндэстнүүд тэгж өргөн их хэмжээгээр уусаж байсан зүйл түүхэнд үгүй билээ.

	Америкийн Нэгдсэн Улс европын гүрнүүдийн хоорондын эвдрэлцээн, түнжин хагарахад оролцохгүйг, бас Умард, Өмнөд Америкийн аль алины дотоод хэрэгт Европыг оролцуулахгүй байхыг хичээж байжээ. Америк дахь Испанийн колониудыг хэвээр байлгахын тулд европын зарим гүрний Ариун холбоо гэгчийн зүгээс өмнөд Америкийн дотоод хэрэгт оролцох гэхэд нь Америкийн Нэгдсэн Улсын ерөнхийлөгч Монрогийн зарлан тунхагласан зарчим болох Монрогийн номлолын тухай би чамд ярьж байсан билээ. Хэрэв европын аль нэг гүрэн нийт Америкийн нутаг дэвсгэрт зэвсэглэн халдахад хүрвэл Америкийн Нэгдсэн Улс тэвчин сууж чадахгүй гэдгийг Монро зарлан мэдэгдсэн байлаа, Тийм тунхаглал гаргаснаар өмнөд америкийн залуу бүгд найрамдах улсыг Европоос хамгаалжээ. Америк нэг удаа Англитай бараг дайтахад хүрч, Америк зуун жилийн турш тэр бодлогоо амжилттай баримталж иржээ.

	Өмнөд Америк бол Умардаасаа үлэмж ялгаатай бөгөөд өнгөрсөн зуун жилд тэр ялгаа нэг их багассангүй ажээ. Умардад орших Канад улам бүр Америкийн Нэгдсэн Улстай төстэй болж эхэлж байхад өмнөдийн бүгд найрамдах улсууд тиймгүй байгаа юм. Тэдгээр Өмнөд Америкийн бүгд найрамдах улс, бас Умард Америкт оршдог ч гэсэн Мексик улс бол латин америкийн улсууд гэдгийг би чамд нэг биш удаа хэлж байсан. Америкийн Нэгдсэн Улс ба Мексикийг хоёр янзын ард түмэн, хоёр янзын соёл зааглан байдаг. Мексикээс өмнүүр, нарийн зурвасаар унжсан Төв Америк, Өмнөд Америк тэр аяараа испани ба португал хэлээр ярина. Тэгэхдээ португал хэлээр гагцхүү Бразилчууд ярьдаг болохоор хэрэг дээрээ испани хэл л зонхилно. Өмнөд Америкийнхан ярьдгийн ачаар одоо испани хэл дэлхий дахины ач холбогдолтой хэлний нэг болжээ.

	Латин Америкийн соёл Испаниас ундарга авсан хэвээр байгаа юм. Тэнд арьсны ялгаа Америкийн Нэгдсэн Улс Канадынх шиг тийм үүрэгтэй байдаггүй. Испаничууд уугуул нутгийн хүн амтай, улаан арьст индиан нар, бас заримдаа негрүүдтэй гэр бүл болсноос болж шинэ, цус холилдсон (эрлийз) арьстан бий болж байдаг байна.

	Хэдийгээр Өмнөд (латин) Америкийн бүгд найрамдах улсууд эрх чөлөөтэй болоод зуун жил болж байгаа ч гэсэн тэр хэвээрээ байгаад байхыг хүсэхгүй байгаа юм. Тэнд үе үе хувьсгал болж, цэргийн дарангуйлал тогтож, тэдний засгийн газар, улс төрийн чиг шугам байнга өөрчлөгдөж байдгийг бид харж байна. Өмнөд Америкийн гурван голлох улс бол Аргентин, Бразил, Чили бөгөөд тэднийг нэрийнх нь эхний үсгээр АБЧ˗гийн орнууд гэж ч нэрлэх нь бий. Мексик бол Умард Америк дахь латин америкийн гол орон юм.

	Америкийн Нэгдсэн Улс Монрогийн номлолын ачаар Латин Америкийн хэрэгт Европын оролцохыг болиулжээ. Гэвч тэд өөрсдөө баяжаад ирэхийн хамт гадагш түрэмгийлэх шинэ орон газар эрж хайх болжээ. Тэд юуны өмнө Латин Америк руу хараагаа ихээр сунгажээ. Тэд эзэнт улсаа байгуулж байсан урьд үеийнх шигээ тэдгээр орны аль нэгийг зэвсгийн хүчээр эзлэн авахыг боддоггүй байв. Тэд тийш нь өөрийн таваарыг гаргаж, тэдгээр орны зах зээлийг эзлэн авч байв. Тэд бас Өрнөд Америкийн төмөр зам, уурхай, бусад үйлдвэрийн газруудад капиталаа оруулдаг байв. Засгийн газруудад нь, заримдаа хувьсгал болсон үс, хоорондоо дайсагналцсан үед нь мөнгөн зээллэг олгож байв. Миний «тэд» гэж хэлж байгаа нь америкийн капиталистууд ба банкны эздийг хэлж байгаа хэрэг бөгөөд түүний цаана тэднийг дэмжсэн америкийн засгийн газар оршин байв. Яваандаа тэдгээр банкны эзэд мөнгөн зээл ба хөрөнгө оруулалтаар дамжуулан Өмнөд ба Төв Америкийн олон жижиг орны засгийн газарт хяналтаа тогтоож авчээ. Тэр ч байтугай банкны эзэд зарим нэгд нь мөнгө ба зэвсэг нийлүүлж, нөгөөд нь нийлүүлэхээс татгалзан хувьсгал өдөөж ч чадаж байв. Банкны эзэд ба капиталистуудын цаана нэгэнт аварга том Америкийн Нэгдсэн Улсын засгийн газар зогсож байгаа хойно өмнөд америкийн дорой хөгжилтэй, жижиг орнууд юу хийж чадах сан билээ? Заримдаа Америкийн Нэгдсэн Улс эмх журам тогтоох нэрийдлээр аль нэг улсын намуудын нэгд нь туслахаар цэрэг илгээдэг байсан ч явдал бий.

	Америкийн капиталистууд тийм замаар өмнөд америкийн жижиг орнуудад ашигтай хяналт тогтоож чадсан ба тэд тэдгээр улсын банк, төмөр зам, уурхайнуудыг гартаа авч удирдан тэднийг өөртөө ашигтайгаар ашиглаж байлаа. Тэд ер нь хөрөнгө оруулалт хийгээд санхүүгийн хяналт тогтоох замаар Латин Америкийн нэлээд том орнуудад ч ихээхэн нөлөө үзүүлэх болсон байв. Өөрөөр хэлбэл Америкийн Нэгдсэн Улс тэдгээр орны баялгийг цөмийг нь буюу ихэнх хэсгийг булаан авсан байв. Энэ бол шинэ маягийн колонийн эзэгнэлийн нэгэн төрөл, орчин үеийн колонийн эзэгнэлийн маяг гэдгийг анхаарвал зохино. Энэ бол үл үзэгдэгч, эдийн засгийн эзэгнэл бөгөөд шинж тэмдэг нь гаднаасаа үл ажиглагдах байдлаар дарлан мөлжиж, ноёрхож байгаа явдал мөн. Өмнөд америкийн бүгд найрамдах улсууд бол улс төрийн хувьд болон олон улсын асуудлын талаар биеэ даасан улсууд юм. Газрын зургаас харвал тэд том улс, тэд ямар нэгэн талаар эрх чөлөөгүй байна гэж бид хэлэх аргагүй юм. Тэглээ ч гэсэн тэдний ихэнх хэсэг нь Америкийн Нэгдсэн Улсын мэдэлд бүрэн орсон байна.

	Бид түүхийг зэрэмхэн үзээд өнгөрөхөд янз бүрийн үед янз бүрийн империализм оршин байсныг харсан билээ. Түүхийн эхэн үед бол нэг ард түмэн нөгөө ард түмнээ ялна гэдэг бол ялсан орон нь ялагдсан орноо буюу түүний ард түмнийг яасан ч дур гэсэн үг байв. Тэд ялсан орноо, түүний оршин суугчдыг өөрт хавсарган нэгтгэж байлаа. Энэ бол ялагдсан ард түмэн боол нь болно гэсэн үг юм. Тогтсон журам тийм байжээ. Еврей нар вавилончуудад ялагдаад олзлогдож ирсэн гэж Библи сударт гардгийг бид уншсан бөгөөд тийм жишээ олон юм. Яваандаа тэр журмыг өөр маягийн империализм өөрчилж, нутаг дэвсгэрийг нь нэгтгээд, харин ард түмний нь боол болгодоггүй болсон байна. Татвар ногдуулах буюу мөлжлөгийн өөр арга хэрэглэн хялбархан мөнгө олж авдаг болсон нь тодорхой байв. Колонийн эзэнт улс гэдэг бол жишээ нь Энэтхэг дэх Британийн эзэгнэлийг л хэлж байгаа хэрэг, хэрэв англичууд энэтхэгт шууд улс төрийн ноёрхол тогтоогоогүй бол Энэтхэг эрх чөлөөтэй байх байсан хэмээн боддог хүмүүс манайханд олон бий. Гэвч колонийн эзэгнэлийн тийм маяг нэгэнт үеэ өнгөрөөж, илүү хөгжиж боловсорсон маягт байраа тавьж өгчээ. Колонийн эзэгнэлийн тэрхүү шинэ маяг нь нутаг дэвсгэрийг нь ч хавсарган нэгтгэхгүй, зөвхөн уул орны баялгийг, тэр баялгийнх нь эх булаг болсон нөөцийг нь булаан авах болсон ажгуу. Тийм замаар колонийн эзэнт улс уг орныг бүхэлд нь өөрийн ашиг сонирхлын дагуу дарлан мөлжиж, түүнд бүх талаар хяналтаа тогтоож чадах болсон, тэгэхдээ уг орныг эрх мэдэл дээ авч, дарлан мөлжих болсны хариуцлагыг хүлээхгүй болсон байна. Тийнхүү багахан хүч гарган уг орныг ч, тэнд оршин суудаг ард түмнийг ч эрхшээлдээ авч, бүх талаар хяналтаа тогтоож чадах болсон байна.

	Ингэж империализм хойш хойшлох тутам боловсронгуй хэлбэрээр дарлан мөлжих болж, колонийн эзэгнэлийн орчин үеийн маяг гэдэг бол үл үзэгдэгч эдийн засгийн эзэгнэл мөн. Боолчлох ёс устаж, улмаар феодалын хамжлагын эрх үгүй болмогц хүмүүс тэр цагаас эхлэн эрх чөлөөтэй боллоо хэмээн бодох болжээ. Гэвч хүмүүс урьдын адил мөнгөтэй хүний атгад орж, тэдэнд дарлагдан мөлжигдөж байгаагаа төдхөн ухаарчээ. Хүмүүс боол, хамжлагатан байснаа хөлсний боолчууд болон хувирч, эрх чөлөө олох цаг урьдын адил яагаач үгүй байв. Улс орнууд ч мөн тийм л болсон байв. Нэг орон нөгөөгөө улс төрийн талаар ноёрхож байгаад л хамаг гай байгаа юм, тэр ноёрхлыг л үгүй болгочихвол аяндаа эрх чөлөөтэй болно гэж хүмүүс боддог байна. Гэвч энэ бол үнэмшилтэй үг биш юм, яагаад гэвэл улс төрийн талаар эрх чөлөө бүхий орон эдийн засгийн ноёрхлоос болж нөгөө орныхоо талхинд байгааг бид харж байна шүү дээ. Үүний тод жишээ нь Энэтхэгт тогтоосон Британийн эзэгнэл юм. Англи улс Энэтхэгт улс төрийн хяналт тогтоосон нь үнэн. Нүдэнд харагдах энэхүү эзэгнэлийн хажуугаар түүний бүрэлдэхүүн хэсэг болсон эдийн засгийн хяналтаа Англи улс Энэтхэгт тогтоожээ. Ойрын ирээдүйд Энэтхэг дэх Английн улс төрийн засаглал унаж бүрэн болох боловч үл үзэгдэх эзэгнэл болсон эдийн засгийн хяналт нь хэвээр байгаад байж болох билээ. Хэрэв тийм л юм болох аваас Англи Энэтхэгийг мөлжсөн хэвээр байна гэсэн үг.

	Эдийн засгийн империализм бол ноёрхогч гүрний хувьд ноёрхлын хамгийн төвөг багатай хэлбэр юм. Эдийн засгийн ноёрхлыг олон хүн тэр болгон ажиж мэддэггүй болохоор улс төрийн ноёрхол шиг тэгж хүчтэй дургүйцдэггүй байна. Харин хүнд хэцүү цаг тулгарч, хүмүүс түүний хор уршгийг ухаараад ирэхийн үед аргагүй дургүйцэж эхэлнэ. Одоо Латин Америкт Америкийн Нэгдсэн Улсын нэр хүнд мууджээ. Умард Америкийн ноёрхлыг эсэргүүцэхийн тулд латин америкийн үндэстнүүд эвсэл байгуулах гэж ихэд хүчлэн чармайж байна. Гэвч үе үе ордны эргэлт хийж, өөр хоорондоо зөрөлдөн маргадаг зуршлаа орхиж чадаагүй цагт тэд амжилт олох нь таашгүй хэрэг.

	Америкийн Нэгдсэн Улсын ил харагдах эзэгнэл бол Филиппиний арал байна. Испанитай дайтсаныхаа дараа Америк Филиппинийг хэрхэн эзлэн авч байсныг би урьд бичсэн нэг захидалдаа өгүүлсэн билээ. Тэр дайн Атлантын далайд орших Куба арлаас болж 1898 онд үүсжээ. Куба тусгаар тогтносон боловч, зөвхөн ёс төдий зүйл байв. Куба ч, Гаити ч Америкийн хараанд байдаг юм.

	Панамын сувгийг арван хоёр жилийн өмнө нээжээ. Тэр суваг Төв Америк дахь нарийн зурвас хуурай газрыг сэтлэн Атлантын далайг Номхон далайтай холбожээ. Уг сувгийг барих төслийг Суэцийн сувгийг барьсан Фердинанд Лессепс тавь гаруй жилийн өмнө зохиожээ. Гэвч түүнд золгүй явдал учирсан тул сувгийг америкууд барьжээ. Америкууд халдварт хумхаа болон чичрэг өвчнөөс болж ихэд зүдэрсэн учир тэр өвчнийг устгахаар шийдэн амжилт олжээ. Тэд хумхааны шумуул тархах бүх нүх сүв, бусад өвчин тараагчдыг устгаж, сувгийн бус нутгийг бүрэн эрүүлжүүлжээ. Тэр суваг бяцхан Панам улсын нутагт орших боловч Панамыг хяналтдаа авсны нэгэн адил сувгийг ч Америкийн Нэгдсэн Улс хараандаа авчээ. Тэр суваг Америкт бөөн олз гэсэн үг байв, яагаад гэвэл хэрэв суваг байгаагүй бол хөлөг онгоц Өмнөд Америкийг тойрон аялахад хүрэх билээ. Тэгэвч Панамын суваг ач холбогдлын хувьд Суэцийн сувгийг үл гүйцнэ.

	Тийнхүү Америкийн Нэгдсэн Улс улам бүр хүчирхэг, баян болж, саятан, тэнгэр баганадсан байшингууд тэргүүтнийг бий болгосоор байв. Тэд олон зүйлээр Европыг гүйцэн түрүүлжээ. Аж үйлдвэрийн талаар дэлхийд тэргүүлж, тэдний ажилчдын амьдралын төвшин бусад аль ч орныхоос дээгүүр гарчээ Арван есдүгээр зууны Английн нэгэн адил Америк тийнхүү хөгжин цэцэглэсэн нь социалист болон бусад радикал онол хөгжин дэлгэрэхэд бага нөлөөлөх шалтгаан болжээ. Зарим нэг тохиолдлыг эс дурдвал америкийн ажилчин анги хэт аядуу, консерватив үзэлтэй байв. Тэд харьцангуй сайн цалин хөлс авдаг болохоор улам сайжирч чадах эсэх нь эргэлзээтэй юмны төлөө яахан тийнхүү аятай тухтай байдлаа алдахыг бодох вэ дээ? Америкийн ажилчин анги ихэвчлэн италичууд хийгээд даго хэмээн тохуурхав хочилдог бусад ард түмнээс бүрдэж байв. Тэд хөгжлөөр дорой, зохион байгуулалтгүй бөгөөд тэднийг нүд үзүүрлэдэг байлаа. Нэмүү цалин хөлс авдаг мэргэжилтэй ажилчид хүртэл өөрсдийгөө даго нараас тусдаа жич анги хэмээн үзнэ.

	Америкийн улс төрийн тавцанд хоёр нам гарч ирсэн нь бүгд найрамдах нам, ардчилсан нам байв. Энэ хоёр нам хоёул Английнх шиг, английнхаас ч илүүгээр мөн л чинээлэг ангийг төлөөлөх бөгөөд хоорондоо зарчмын ялгаа үгүй юм.

	Эцсийн эцэст тэмцлийн эргүүлэгт татан оруулсан дэлхийн дайн эхлэх үед Америкийн байдал төлөв ийм шиг байжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

